
Sak  

2020/0599 Øystese Skuleturlag 2003 – org.nr. 925 126 063 – klage over vedtak om 

avslag på innmeldt smålotteri 

 

Til stades: leiar Martin Hennig, medlem Shabneet K. Bains og medlem Åse 

Gustavsen  

 

Bakgrunn for saka 

Øystese Skuleturlag 2003 (klagar) melde 27. mai 2020 inn eit smålotteri med 

føremål om å gi unge opplæring i kultur, historie og språk.  

 

Lotteritilsynet gjorde 2. juni 2020 vedtak om avslag på innmeldt smålotteri, med 

den grunngivinga at opplærings-, velferds- og trivselstiltak for ein klasse som 

hovudregel blir rekna som ei offentleg oppgåve. Det blir også vist til at det ikkje 

er naturleg å sjå på ein skuleklasse, ei foreldregruppe eller liknande som er knytt 

til ein skuleklasse, som ein ideell og frivillig organisasjon.  

 

Klagar sende klage på vedtaket 5. juni 2020. Det blir vist til at situasjonen i år gjer 

at det krevst ekstra mykje pengar for å arrangere studieturen, og at han ikkje er ein 

del av den obligatoriske undervisninga, men eit supplement til denne. Vanlegvis 

har halve klassen vore i USA, medan resten har hatt studietur, men dette gjekk 

ikkje i år, og derfor er det behov for å doble innteningssummen. Basar har ikkje 

vore mogleg på grunn av den pågåande pandemien. Klagar hevdar at skuleturlaget 

ikkje er ein skuleklasse, men ein frivillig organisasjon som har til føremål å 

supplere opplæringa ved å gi elevane høve til ein studietur. Det blir elles vist til 

klaga i sin heilskap. 

 

Lotteritilsynet har ikkje funne grunn til å gjere om vedtaket sitt og sende 7. juli 

2020 klaga med innstilling til behandling hos Lotterinemnda.  

 

Det rettslege grunnlaget 

Etter lov 24. februar 1995 om lotterier m.v. (lotterilova) § 6, jf. § 4, er det krav om 

godkjenning frå Lotteritilsynet for å halde lotteri, med unntak av lotteri som går 

fram av § 7. Etter lotterilova § 7 første ledd bokstav b kan ein utan løyve halde 

førehandstrekte og etterhandstrekte lotteri med ei avgrensa omsetning. 

 

Nærmare reglar om unntak frå kravet om lotteriløyve er gitt i forskrift 

21. desember 2000 nr. 1366 om lotteritilsynet og lotteriregisteret m.m. 

(forskrifta). Det følgjer av § 5-1 første ledd at organisasjonar som i si verksemd 

varetek føremål som nemnt i lotterilova § 5 første ledd (humanitært eller 

samfunnsnyttig føremål), utan løyve kan halde førehandstrekte og etterhandstrekte 

lotteri med omsetning inntil 200 000 kroner. Ein må på førehand sende melding til 

Lotteritilsynet om slikt lotteri, jf. § 5-1 tredje ledd.  

 

Forskrifta § 5-1 andre ledd fastset at unntaket frå kravet om lotteriløyve, jf. første 

ledd, også gjeld for lokale og regionale ideelle og frivillige organisasjonar der 

inntektene frå lotteriet ikkje skal nyttast til kommersielt basert verksemd eller til å 

vareta offentlege oppgåver.  

 

Av forvaltningslova § 34 følgjer det at klageinstansen kan prøve alle sider ved 

saka og mellom anna ta omsyn til nye opplysningar. I dette ligg at klageinstansen 

fullt ut kan prøve både rettsbruken, saksbehandlinga, faktum og det frie skjønnet. 

Klageinstansen kan sjølv gjere nytt vedtak i saka eller oppheve det og sende saka 

tilbake til underinstansen til heilt eller delvis ny behandling. 

 

Lotterinemnda si vurdering 

Klaga frå Øystese Skuleturlag 2003 gjeld Lotteritilsynet sitt vedtak 2. juni 2020 

om avslag på innmeldt smålotteri.  

 

Føremålet med det innmelde smålotteriet er å finansiere ein studietur som skal 

supplere elevane si opplæring i kultur, historie og språk.  

 

Etter fast praksis har Lotteritilsynet og Lotterinemnda gitt avslag på melding om å 

halde smålotteri til inntekt for klasseturar. Lotterinemnda ser på klassetur som ein 

del av skulen, og dermed det offentlege, sitt ansvar, sjølv om turen skjer etter 

initiativ frå Øystese Skuleturlag 2003. Sjå Lotterinemndas vedtak i sak 2010/30 

der det blir vist til NOU 1988: 14 «Ny lotterilov», Ot.prp.nr.58 (1993-94) «Om 

lov om lotterier mv» og Ot.prp.nr.84 (1998-99) «Om lov om lotteri m.v. og 

Statens Lotteritilsyn» og uttalt at «[n]ormalt blir ikkje lotteritillatelse gitt til 

formål som er typiske offentlige oppgaver, medregnet kommunale og 

fylkeskommunale oppgaver. Drift av skoler, inkludert skoleturer eller 

skolearrangement, blir etter fast praksis regnet for å være offentlige oppgaver, 

selv om arrangementet eller turene er foreldrearrangert.» Føremålet med lotteriet 

fell dermed utanfor dei føremåla ein kan halde smålotteri til inntekt for.  

 

Vidare deler Lotterinemnda Lotteritilsynet si oppfatning om at skuleturlag og 

skuleklassar ikkje oppfyller vilkåret «ideelle og frivillige organisasjoner» nedfelt i 

§ 5-1. Dette gjeld sjølv om det er oppretta ein eigen organisasjon for det aktuelle 

føremålet. Basert på informasjon vi har tilgjengeleg er klager ei lukka gruppe og 

det er følgjeleg ingen alminneleg medlemstilgang som typisk kjenneteiknar ein 

ideell og frivillig organisasjon.  

 

Øystese Skuleturlag 2003 oppfyller dermed ikkje vilkåra i forskrifta § 5-1 andre 

ledd, og klagar kan ikkje halde smålotteri.  

 

Konklusjon 

Lotterinemnda har, etter ei konkret vurdering av opplysningane i saka, stadfesta 

Lotteritilsynet sitt vedtak. 

 

Vedtak 

Klaga blir ikkje teken til følgje. 

 

 

 
 


